Татар халык табышмакларында архаик лексика
     ХХ йөзнең 60 нчы елларында рус тел белемендә башланып киткән фольклор әсәрләрен туплау, фәнни өйрәнү хәрәкәте төрки тел белеменә дә үтеп керә. Төрки халыклар да үз халык авыз иҗаты әсәрләре телен өйрәнүгә фәнни күзлектән карый башлыйлар. Шул исәптән, татар халкы да үзенең тел җәүһәрләрен җыйнауга, туплауга зур игътибар бирә. ХХ гасырның 50-60 нчы елларында татар табышмакларын туплау, барлау эше тагын да активрак төс ала. Күренекле галим, фольклорчы Н.Исәнбәт исә, татар халык табышмакларын туплап кына калмыйча, аларны өйрәнүне дә максат итеп куя һәм табышмакларның жанр үзенчәлекләренә, шигъри формалашуына, иҗтимагый тормышны һәм сыйнфый бүленешләрне чагылдыруына аеруча игътибар итә.
     Н.Исәнбәт юнәлеш биргән эзләнү-тикшеренүләр ХХ гасырның икенче яртысында дөнья күргән кызыклы мәкаләләр, җыентыклар, хезмәтләргә барып тоташа. Әдәбият галимнәре, фольклорчылар М.Мәһдиев [Мәһдиев1986:27], А.Яхин [Яхин 1982:112], М.Бакиров [Бакиров 2001:343] табышмакларны төрле яссылыкта тикшерәләр, жанр үзенчәлекләрен билгелиләр.
     Табышмак үз тумышы һәм табигате буенча шигъри телнең үрнәге, җанлы, сурәтле сөйләмнең тарихтан килгән нигезле бер күренеше. Ул барлык чагыштыру, тиңләштерү, киная, метафора, охшату, җанландыру һ.б. барлык троп, телбизәк чаралар белән эш иткәнгә һәм үзе дә архаик сүзләр белән бергә яңа сүзләр ничек ясалуның бер үрнәге булганга, ул безнең тел-сүз казнасы, аның арсеналы. Безне тел байлыгыбыз белән таныштырып кына калмый, аның шигъри алымнары һәм сурәтләү чаралары җанлы тел белән эш итәргә, тел остасы булырга күнектерә.
     Табышмакларны төрле яссылыкта тикшерергә мөмкин. Мәсәлән, кайчандыр телебездә актив кулланылышта йөреп тә хәзергесе вакытта бөтенләй архаик мәгънәдә очрый торган сүзләр тел байлыгын арттыруда һәр чорда да зур роль уйный. Шуңа күрә, архаик сүзләр кулланылган табышмаклардан кайбер мисалларны карап үтү мөһим күренеш. Мәгълүм булганча, торак-йорт мәгънәләрен белдергән тирмә, кирәгә, төнлек кебек сүзләр хәзерге вакытта әдәби әсәрләрдә һәм халык авыз иҗатында гына сакланып калган. Табышмакларда алар түбәндәгечә яңгырый:

                    Таш тирмәнең эчендә

                    Сары чәчле кыз ята.
                    (Чакматаш, ут) [Исәнбәт 1977:164] 

     Тирмә – төрки һәм монгол күчмә халыкларында күчереп йөртү өчен җайланган түгәрәк киез торак [ТТАС.Т.3 1981:104].

                     Кирәгәсез күк тирмәнең

                     Төнлегендә ике ак таш,

                     Киезендә мең-мең вак таш.

                     (Күк, кояш, ай, йолдызлар) [Исәнбәт 1977:30]     
     Төнлек – тирмәгә һава һәм яктылык керү өчен ясалган тишек. Ул төннәрен ябып куелган. Аңлатмалы сүзлектә мәгънәсе болай бирелгән: “Морҗасыз өйләрдә яки кара мунчаларда төтен чыгару өчен түшәмгә яки стенага ясалган түгәрәк тишек” [ТТАС.Т.2 1979:105].

     Кирәгә - тирмәнең (күчерелмә киез өйнең) кабыргалык агачлар челтәре, киергесе  [ТТАС.Т.2 1979:240].
    Үлчәү берәмлекләре кулланылып ясалган төргә дә мисаллар карап үтик:
                    Базда батман тарым бар,

                    Күтәралсаң, барын да ал.

                    (Баздагы чүп-чар) [Исәнбәт 1977:124]    

     Батман – башлыча сибелүчән-чәчелүчән әйберләр өчен күләм яки авырлык үлчәме – ун-унике кадак, дүрт пот, ун пот (төрле җирдә төрлечә) [ТТАС.Т.2 1979:414] мәгънәләрен белдерә.            

                    Чит-чите су иле,

                    Урта арасы – ун илле.

                     (Самавыр) [Исәнбәт 1977:142]
     Илле сүзенең мәгънәсе бармак киңлегенә тигез үлчәү берәмлеге (6 арпа киңлегенә, ягъни 18 мм га туры килә) [ТТАС.Т.1 1977:133].

     Шул рәвешле, без укучыларга табышмак аша да телебезнең чиксез байлыгын аңлатып бирү мөмкинлегенә ирешәбез. Димәк, табышмаклар ярдәмендә дә телебездә кайчандыр актив кулланылган, ләкин заманнар үзгәрү белән кулланылыштан төшеп калган архаик сүзләрне өйрәнергә мөмкин икән.
     Гомумән, табышмакларда татар теленең матурлыгы һәм камиллеге, төгәллеге һәм байлыгы гәүдәләнә. Аларда халыкның акылы, зирәклеге һәм тапкырлыгы чагылыш таба. Табышмаклар – татар теле тарихын, тарихи лексикологияне һәм синтаксисны өйрәнүдә, шулай ук төрле типтагы сүзлекләр төзүдә мөһим бер чыганак. Табышмакларның тел материалы безнең көннәргә кадәр килеп җиткән. Шунысын да билгеләп үтү кызыклы: халык акылының тутыкмас үрнәкләрендәге сүзләр архаиклашсалар да, синтаксик конструкцияләрдә үз табигыйлекләрен югалтмыйлар. Шуңа күрә табышмаклар лексикасы тирәнтен, системалы тикшеренүләр объекты булырга лаек.

